
REPUBLIKA E SHQIPËRISË

GJYKATA E LARTË

KOLEGJI CIVIL

Nr. 11243-00076-00-2018 i Regj.Themeltar

Nr. 00-2018 - 20 i Vendimit

VENDIM 
NË EMËR TË REPUBLIKËS
Kolegji Civil i Gjykatës së Lartë, i përbërë prej gjyqtarëve:

Artan Broci

Kryesues
Medi Bici 

Anëtar
Shkëlzen Selimi 
Anëtar
Në dhomën e këshillimit të datës 18.01.2018, mori në shqyrtim çështjen civile që u përket palëve:

Paditës:

Hamit Shkalla

E paditur: 

Agjensia e Trajtimit të Pronave 
Zyra Vendore e Regjistrimit të Pasurive të Paluajtshme Elbasan;

Palë e interesuar:
Avokatura e Shtetit, Zyra Vendore Durrës

Objekti:
Ndryshimi i pjesshëm i vendimit nr. 187/1, datë 29.05.1998 të K.K.K.P pranë Bashkisë Elbasan ndryshuar me vendimin nr. 541, datë 12.05.2000 të Gjykatës së Rrethit Elbasan. 

Kthimin si të lirë të trashëgimtarëve të ish-pronarit Ramazan Shkalla.

Baza ligjore:
Neni 32, 154, 324, 325, 328, 333 i K.Pr.Civile. Ligji nr. 9235 datë 29.07.2004 “Për Kthimin dhe Kompensimin e Pronës” i ndryshuar.

Gjykata e Rrethit Gjyqësor Elbasan me vendimin nr.  13-2017-2683/636 datë 22.05.2017 ka vendosur:

Të shpallë moskompetencën e Gjykatës së Rrethit Gjyqësor Elbasan për gjykimin e çështjes civile nr.  1551(11111-01679/273/77) Akti dhe dërgimin e kësaj çështje civile për kompetencë Gjykatës së Apelit Durrës.

Gjykata e Apelit Durrës, në datë 06.12.2017 ka parashtruar për zgjidhje konfliktin e kompetencës; Dërgimin e akteve të kësaj çështje civile Kolegjit Civil të Gjykatës së Lartë, me qëllim zgjidhjen e çështjes së mosmarrëveshjes së kompetencës lëndore midis Gjykatës së Rrethit Gjyqësor Elbasan dhe Gjykatës së Apelit Durrës; Kjo çështje ngelet pa veprim deri sa të shprehet Gjykata e Lartë në lidhje me këtë konflikt kompetencash; Kundër këtij vendimi mund të behet rekurs në Gjykatën e Lartë sipas ligjit; dhe parashtron këto pretendime:

· Pala paditëse e ka depozituar kërkesëpadinë në Gjykatën e Rrethit Gjyqësor Elbasan në datën 13.05.2015 me objektin e përshkruar në pjesën hyrëse. Në nenin 29 të ligjit nr. 133/2015 “Për trajtimin e pronës dhe përfundimin e procesit të kompensimit të pronave” është parashikuar se: Kundër vendimit të ATP-së për njohjen e së drejtës, palët e interesuara dhe Avokatura e Shtetit kanë të drejtë të bëjnë ankim, brenda 30 ditëve nga data e njoftimit të këtij vendimi, pranë Gjykatës së Apelit, sipas rregullave të Kodit të Procedurës Civile të Republikës së Shqipërisë.

· Ky ligj procedural ka hyrë në fuqi në kohën kur çështja objekt gjykimi ka qenë në gjykim, dhe ky ligj nuk ka efekt për këtë gjykim nga ana procedurale. Gjykata çmon se ligji procedural nuk ka fuqi prapavepruese. Gjykata në këtë përfundim bazohet edhe në interpretimin e Gjykatës së Lartë me vendimin e saj në Kolegjet e Bashkuara. Konkretisht me vendimin nr.  07, datë 24.03.2005.

· Kështu që përderisa çështja është regjistruar në gjykatën e shkallës së parë, para se të hynte në fuqi ligji i ri, atëherë automatikisht e drejta e ankimit kundër vendimeve të komisioneve të kthimit e kompensimit të pronave mund të bëhet vetëm në gjykatën e shkallës së parë, sips ligjit procedural të kohës së ngritjes së padisë.

KOLEGJI CIVIL I GJYKATËS SË LARTË
pasi dëgjoi relatimin e gjyqtarit Shkëlzen Selimi, dhe pasi e diskutoi çështjen në tërësi, 

V Ë R E N

I. Rrethanat e faktit 

1. Paditësi Hamit Shkalla, është banor i Elbasanit. Paditësi i është drejtuar Gjykatës se Rrethit Gjyqesor Elbasan, me padi, me anë të së cilës kërkon “Ndryshim i pjesshëm i vendimit nr. 187/1, datë 29.5.1998 të K.K.K.Pronave pranë Bashkisë Elbasan. Me vendimin nr. 187/1, datë 29.5.1998 të K.K.K.Pronave pranë Bashkisë Elbasan, ndërmjet të tjerash është vendosur: Pika 2-Të njohë të drejtën e kompensimit ish pronarit Ramazan Shkalla për sipërfaqen prej 51586 m2. Bazuar në klasifikimin e fshatit të bërë në zbatim të pikës nr.  4 të V.K.M. nr. 703, datë 18.12.1998 nga Drejtoria e Bujqësisë dhe e ushqimit të Rrethit të Elbasanit dhe nenit 3 të ligjit 7836 datë 22.6.94 të bëjë kompensimin e ish pronarit trashëgimtarëve në vlerë 51586 m2 x 10.71ek/m2 551970.2 lekë. Në këtë sipërfaqe ndodhen këto objekte Zyrat përzierse, serë, thyersë gurësh, një vinç urë, objektet e fabrikës asfalto- betonit në fshatin Xibrakë, gjashtë magazina dhe dy rezervuarë karburanti të rezervave shtetërore. Ky vendim është ndryshuar me vendimin nr. 541 datë 12.5.2000. Paditësi kundërshton këtë vendim pasi pretendon kthimin te lire te kësaj sipërfaqes.

2. Paditësi ka pretenduar, se ky vendim vjen ne kundërshtim me ligjin “Për K.K.Pronave”, dhe e ka ankimuar atë nëpërmjet padisë në Gjykatën e Shkallës së Parë të Rrethit Gjyqësor Elbasan. Kjo padi është regjistruar në gjykatën e rrethit gjyqësor Elbasan më datë 13.05.2015.

II. Procedura gjyqësore

3. Gjykata e Rrethit Gjyqësor Elbasan me vendimin nr. (13-2017-2683) 636 datë 22.05.2017 ka vendosur:

i. Të shpallë moskompetencën e Gjykatës së Rrethit Gjyqësor Elbasan për gjykimin e çështjes civile nr.  1551(11111-01679/273/77) Akti dhe dërgimin e kësaj çështje civile për kompetencë Gjykatës së Apelit Durrës.

4. Gjykata e Apelit Durrës, në datë 06.12.2017 ka parashtruar për zgjidhje konfliktin e kompetencës; Dërgimin e akteve të kësaj çështje civile Kolegjit Civil të Gjykatës së Lartë, me qëllim zgjidhjen e çështjes së mosmarrëveshjes së kompetencës lëndore midis Gjykatës së Rrethit Gjyqësor Elbasan dhe Gjykatës së Apelit Durrës; Kjo çështje ngelet pa veprim deri sa të shprehet Gjykata e Lartë në lidhje me këtë konflikt kompetencash; Kundër këtij vendimi mund të behet rekurs në Gjykatën e Lartë sipas ligjit; dhe parashtron si pretendime, ato të pasqyruara në pjesën hyrëse të vendimit.

III. Arsyetimi ligjor i vendimit të ankimuar

5. Gjykata e Rrethit Gjyqësor Elbasan, e ka deklaruar veten jokompetente nga pikëpamja lëndore, dhe ndër të tjera arsyeton se: “...në zbatim neni 29 të ligjit nr.  133/2015 të ndryshuar si dhe të vendimit te Gjykatës Kushtetuese nr.  1, datë 16.01.2017, vendimit të Kolegjit Civil të Gjykatës së Lartë nr.  3310 datë 19.12.2016, dhe disa vendime të tjera të këtij kolegji. Në burimet e së drejtës dhe në jurisprudencën e sipërpërmendur është konkluduar se vendimet e Agjencisë së Kthimit dhe Kompensimit të Pronave dhe KKKP është vendim quasi gjyqësor dhe si i tillë kundërshtohen drejtpërsëdrejti në Gjykatën e Apelit. Në këto kushte gjykata vlerëson se duhet të shpallë moskompetencën e kësaj gjykate dhe t’ia dërgojë çështjen gjykatës së apelit Durrës, e cila ka kompetencën lëndore dhe tokësore për shqyrtimin e kësaj çështje...”

IV. Ligji i zbatueshëm
6. Dispozitat e Kodit të Procedurës Civile në të cilat është parashikuar:
 6.1 Neni 16/1 i K.Pr.Civile që parashikon se: 

“Gjykata zgjidh mosmarrëveshjen në përputhje me dispozitat ligjore dhe normat e tjera në fuqi, që janë të detyrueshme të zbatohen prej saj...”.

 6.2 Neni 61 i K.Pr.Civile parashikon se:

“Gjykata, kur konstaton se nuk është kompetente për gjykimin e çështjes kryesisht ose me kërkesën e palëve, vendos moskompetencën e saj dhe i dërgon aktet në gjykatën kompetente.” 
 6.3 Neni 62 i K.Pr.Civile parashikon se : 

“Kundër vendimit të gjykatës që ka shpallur moskompetencën për gjykimin e mosmarrëveshjes, si dhe kundër vendimit të saj mbështetur në nenin 60 të këtij Kodi, mund të bëhet ankim i veçantë nga palët dhe nga prokurori, kur ka ngritur padi ose ka marrë pjesë në gjykimin e mosmarrëveshjes, në Gjykatën e Lartë”.

6.4 Në nenin 29 të ligjit nr.  133/2015 “Për trajtimin e pronës dhe përfundimin e procesit të kompensimit të pronave” është parashikuar se: 
Kundër vendimit të ATP-së për njohjen e së drejtës, palët e interesuara dhe Avokatura e Shtetit kanë të drejtë të bëjnë ankim, brenda 30 ditëve nga data e njoftimit të këtij vendimi, pranë Gjykatës së Apelit, sipas rregullave të Kodit të Procedurës Civile të Republikës së Shqipërisë. 

V. Vlerësimi i Kolegjit Civil

7. Kolegji Civil i Gjykatës së Lartë arrin në konkluzionin se vendimi nr.  13-2017-2683/636 datë 22.05.2017 i Gjykatës së Rrethit Gjyqësor Elbasan, që ka shpallur moskompetencën për shqyrtimin e çështjes duke i dërguar aktet për vazhdimin e gjykimit Gjykatës së Apelit Durrës, është rrjedhojë e zbatimit të gabuar të normave procedurale dhe për këtë shkak duhet të prishet dhe çështja të kthehet për vazhdimin e gjykimit në po atë gjykatë.

8. Kompetenca e gjykatës për gjykimin e një mosmarrëveshje është shumë e rëndësishme si element që garanton procesin e rregullt ligjor. Nëse një gjykatë nuk ka juridiksion/kompetencë për të gjykuar çështjen objekt shqyrtimi, në përputhje me dispozitat që zbatohen sipas legjislacionit përkatës nuk mund të kryejë asnjë veprim procedural. Në përcaktimin e kompetencës lëndore/tokësore ose funksionale, gjykata i referohet: i) identifikimit të natyrës së mosmarrëveshjes nëse është e natyrës civile apo administrative, ii) përfshihet ose jo në territorin ku shtrin veprimtarinë e saj gjykata në fjalë, ose iii) gjykimi i çështjes i përket gjykatës së shkallës së parë, ose një gjykatë më të lartë, që në rastin në shqyrtim është gjykata e apelit në territorin e së cilës ndodhet sendi.
9. Ky Kolegj e gjen me vend të ritheksojë se është detyrimi i gjykatës të verifikojë dhe përcaktojë, me qëllim identifikimin e ligjit të zbatueshëm në çështjen konkrete, momentin e lindjes së marrëdhënies objekt gjykimi në raport me momentin e hyrjes në fuqi të ligjit nr. 133/2015 “Për trajtimin e pronës dhe përfundimin e procesit të kompensimit të pronave”. 
10. Nga aktet e ndodhura në dosje ka rezultuar se Pala paditëse e ka depozituar kërkesëpadinë në Gjykatën e Rrethit Gjyqësor Elbasan më datë 13.05.2015 me objektin si më sipër. Në rastin në shqyrtim çështja është regjistruar në Gjykatën e Rrethit Gjyqësor Elbasan përpara se të hynte në fuqi ligji nr.  133/2015
, i cili duhet të zbatohet vetëm për ato raste kur paditë paraqiten për shqyrtim para gjykatave të shkallës së parë pas hyrjes në fuqi të tij dhe jo për paditë që kanë qenë në shqyrtim në gjykatën e shkallës parë përpara hyrjes në fuqi të ligjit nr.  133/2015 “Për trajtimin e pronës dhe përfundimin e procesit të kompensimit të pronave”, të cilat do të vijojnë të shqyrtohen përpara atyre gjykatave; gjithashtu edhe në rastet kur padia është ngritur nga subjekti pretendent pronar apo trashëgimtarët e tij kundër vendimit për të cilin ish KKKP, ose A.K.K.P-ja ka disponuar për vetë subjektin, gjykata kompetente e cila do të gjykojë çështjen do të jetë gjykata e apelit në territorin e të cilës ndodhet prona e pretenduar. 
11. Kolegji Civil sjell edhe njëherë në vëmendje të gjykatave të shkallës së parë se, Kolegjet e Bashkuara të Gjykatës së Lartë me vendimin nr.  07, datë 24.03.2005 kanë pranuar se: Fuqia prapavepruese e ligjit është e lidhur kryesisht me ligjin material dhe ajo nuk është në natyrën e ligjit procedural. Palët citohet në vendimin unifikues të mësipërm nuk mund të parashikonin se ligji do të ndryshonte dhe se rregullat e vendosura do të ndryshonin. Të pranosh të kundërtën është me pasoja të rënda jo vetëm për palët të cilat, gjatë apo në përfundim të ndjekjes së procedurave ligjore, të detyrohen të ndjekin të tjera. Kështu që përderisa çështja është regjistruar në gjykatën e shkallës së parë, para se të hynte në fuqi ligji i ri, atëherë automatikisht e drejta e ankimit kundër vendimeve të komisioneve të kthimit e kompensimit të pronave mund të bëhej vetëm në gjykatën e shkallës së parë, tregon se për këto çështje ishte përcaktuar juridiksioni dhe kompetenca.
12. Në përfundim, Kolegji Civil i Gjykatës së Lartë vlerëson se vendimi nr.  13-2017-2683/636 datë 22.05.2017 i Gjykatës së Rrethit Gjyqësor Elbasan, me të cilin është shpallur moskompetenca lëndore për gjykimin e çështjes civile, duhet të prishet e çështja të kthehet në po atë gjykatë për vazhdimin e gjykimit.
PËR KËTO ARSYE

Kolegji Civil i Gjykatës së Lartë, mbështetur në nenin 62 të K.Pr.Civile.

V E N D O S I

Prishjen e vendimit nr.  13-2017-2683/636 datë 22.05.2017 të Gjykatës së Rrethit Gjyqësor Elbasan dhe dërgimin e çështjes në po atë gjykatë për vazhdimin e gjykimit.

Tiranë, më 18.01.2018






� Ky ligj është botuar në fletoren zyrtare nr.  255 datë 08.02.2016 dhe në nenin 39 të saj parashikohet se hyn në fuqi 15 ditë pas botimit në Fletoren Zyrtare. Pra ky ligj ka hyrë në fuqi më datë 23 shkurt 2016.

